
«Эс мана сӑмах парсаччӗ…» 

 

Эс мана сӑмах парсаччӗ 

Ватӑлсан килсе курмашкӑн... 

Кӗтрӗм-кӗтрӗм, сас памарӑн. 

Сӑмаха, тен, манса кайрӑн? 

Е эп халь те ҫамрӑк каччӑ, 

Ватӑлман та пуль эп саншӑн?.. 

 

Тен, чӗнмесӗрех пырас ман, 

Урампа иртсе пыруҫӑн 

Тутартан ӳксе юлмасӑр: 

«Чашӑк, ҫӗҫӗ, кантӑк хасӑр 

Лартса парӑп!» – тес хыт саслӑн, 

Палласан, тен, алӑк уҫӑн. 

 

Асӑмри яп-яшӑ вӑхӑт 

Куҫӗпе сана эп пӑхӑп: 

Хӗр упраҫ эс, эп те каччӑ – 

Ватӑлман пек ӗмӗр каҫӑн! 

...Пымасан та, килмесен те 

Лайӑхрах пуль тем тесен те. 

